
ДАМДИНЫ ЦОГТБААТАР


МОНГОЛ УЛСЫН ИХ ХУРЛЫН ТУХАЙ ХУУЛЬД ӨӨРЧЛӨЛТ
ОРУУЛАХ ТУХАЙ ХУУЛИЙН ТӨСЛИЙН ҮЗЭЛ БАРИМТЛАЛ

	Нэг.Хуулийн төсөл боловсруулах үндэслэл, шаардлага

1.1.Хууль зүйн үндэслэл

	Монгол Улсын Үндсэн хуулийн Хорин зургадугаар зүйлийн 1 дэх хэсэгт “Ерөнхийлөгч, Улсын Их Хурлын гишүүн, Засгийн газар хууль санаачлах эрх эдлэх бөгөөд энэхүү эрхийн хүрээ, хязгаарыг хуулиар тогтооно.” гэж, Арван есдүгээр зүйлийн 1 дэх хэсэгт “Төрөөс хүний эрх, эрх чөлөөг хангахуйц эдийн засаг, нийгэм, хууль зүйн болон бусад баталгааг бүрдүүлэх, хүний эрх, эрх чөлөөг зөрчихтэй тэмцэх, хөндөгдсөн эрхийг сэргээн эдлүүлэх үүргийг иргэнийхээ өмнө хариуцна.” гэж заасан.

	Өдгөө хүчин төгөлдөр үйлчилж буй Монгол Улсын Их Хурлын тухай хуулийн 36 дугаар зүйлд хууль санаачлах эрхийн хүрээ, хязгаарыг тогтоосон ба Монгол Улсын Үндсэн хуулийн суурь үзэл баримтлалд нийцүүлэн Ерөнхийлөгч, Улсын Их Хурлын гишүүнд төрийн болон орон нутгийн өмчөөс бусад өмч, захиргааны тухай анхдагч хуулийн болон шинэчилсэн найруулгын төслийг санаачлах эрхийг нээлттэй болгох, харин Хууль тогтоомжийн тухай хуулиар эдгээр хуулийн төслийг боловсруулахад тавигдах шаардлагыг өндөрсгөж өгөх нь зүйтэй байна.

	Өмчийн харилцаа нь эдийн засгийн асуудлыг хамаарахын зэрэгцээ эрх зүйн хувьд хувь хүн, хуулийн этгээдийн өмчлөх эрхийн өргөн хүрээтэй харилцааг хамаарна. Иймд Ерөнхийлөгч, Улсын Их Хурлын гишүүний хууль санаачлах эрхийг ийм өргөн хүрээнд хязгаарлаж байгааг Үндсэн хуулийн суурь зохицуулалтад нийцүүлэх зохицуулалтыг хуулийн төсөлд тусгана.

	Захиргааны эрх зүйн харилцаа нь захиргааны байгууллага ба иргэн, хуулийн этгээд хоорондын буюу эрх зүйн байдлын хувьд харилцан тэнцвэргүй талуудын харилцааг мөн хамаарч байдаг. Түүнчлэн Иргэний хууль нь хувийн эрх зүйн салбарын чухал хууль тогтоомжид хамаарах тул Үндсэн хуульд заасан хууль санаачлах эрхийн хүрээнд хууль санаачлагч эрхээ хэрэгжүүлэх бүрэн боломжтой. Ийм онцлог бүхий захиргаа, иргэний эрх зүйн салбарын хуулийн шинэчилсэн найруулга, анхдагч хуулийн төслийг санаачлах эрхийг тухайн харилцааны нэг тал болох Засгийн газарт дангаар олгосныг Үндсэн хуульд нийцүүлэн өөрчилнө.  

	Монгол Улсын Их Хурлын тухай хуульд өөрчлөлт оруулах тухай хуулийн төслийг Монгол Улсын Их Хурлын тухай хуулийн 36 дугаар зүйлийн 36.1.1-т заасны дагуу зөвхөн Улсын Их Хурлын гишүүн санаачлах, тухайн хуулийн төслийн үзэл баримтлалыг тусад нь бие даан боловсруулж, Улсын Их Хуралд хэлэлцүүлэхээр зохицуулсан. Иймд Хууль тогтоомжийн тухай хуульд нэмэлт, өөрчлөлт оруулах тухай хуулийн төслийг өргөн мэдүүлэхтэй холбогдуулан Хууль тогтоомжийн тухай хуулийн 14 дүгээр зүйлийн 14.4 дэх хэсэгт заасны дагуу уг хуулийн төслийг нэгэн зэрэг хамтад нь хэлэлцүүлэхээр боловсруулна.

Хоёр.Хуулийн төслийн ерөнхий бүтэц, зохицуулах харилцаа, хамрах хүрээ

	Ерөнхийлөгч, Улсын Их Хурлын гишүүнд төрийн болон орон нутгийн өмчөөс бусад өмч, захиргааны тухай анхдагч хуулийн болон шинэчилсэн найруулгын төслийг санаачлах эрхийг нээлттэй болгохоор тусгана.

	Гурав.Хуулийн төсөл батлагдсаны дараа үүсэж болох нийгэм, эдийн засаг, хууль зүйн үр дагавар

	Хуулийн төсөл батлагдсанаар хуулийн хэрэгжилт, үр нөлөө сайжирч, дараах эерэг үр дүн гарна гэж үзэж байна:

1/Монгол Улсын Үндсэн хуулийн суурь үзэл баримтлалд нийцнэ;

2/Хууль санаачлагч нэр бүхий хуулийн төслүүдийг боловсруулж, өргөн мэдүүлэх боломж бүрдэнэ.

	


Дөрөв.Хуулийн төсөл Монгол Улсын Үндсэн хууль, Монгол Улсын
олон улсын гэрээ болон бусад хуультай хэрхэн уялдах, хуулийг хэрэгжүүлэхэд шинээр боловсруулах, хуульд нэмэлт, өөрчлөлт оруулах, хүчингүй болсонд тооцох тухай хууль тогтоомжийн талаар

	Энэхүү хуулийн төсөл нь Монгол Улсын Үндсэн хууль, Монгол Улсын олон улсын гэрээ, Хууль тогтоомжийн тухай болон холбогдох бусад хууль тогтоомжтой нийцсэн болно. 

